
1. LURRALDEA ETA ESTATUAREN LURRALDE-ESKUDUNTZA

1.1. Ikuspegi orokorrak eta lurralde-eskuduntzaren dimentsioak

Nazioarteko Zuzenbide Publikoan lurraldea elementu erabakiorra da, lurraldea delako Estatuaren existentziarako ezinbesteko faktore konstituzionala. Honela, lurraldearen definizio ezberdinak aurkitu ditzakegu: Estatu zehatz batek bere eskuduntza eta funtzioak egikaritzen dituen eremua, edota Estatuko agintearen euskarri materiala.


Ikuspegi geografiko batetik, lurralde hitzak batasuna adierazten badu ere, lur mota asko daude. Honela, Estatu kontinentalak izango ditugu (Suitza), uharte-Estatuak (Britainia Handia), eta mistoak (Espainia). Lurraldearen inguruan, zenbait kasu berezi azpimarratu beharko dira:

* Administrazio kolonial baten pean dauden lurraldeak. Kolonia horiek osatzen duten lurraldea, nahiz eta Estatu baten eskuduntzapean egon, zentzu juridiko batean ezin dira ulertu Estatuaren lurralde bezala (Nazioarteko Zuzenbide Publikoari dagokionez).

* Zenbait Estatuko lurraldeen pean dauden itsas-espazioen inguruan sortzen den arazoa (Estatuak hauen gaineko eskuduntza ekonomiko konkretu batzuk izango ditu, ez lurraldearen gain). Kasu hauetan, Estatuak ez du subiranotasuna era oso batean egikaritzen, baina bai horren zenbait eskuduntza partzial.

* Lurralde-egitura konplexua duten lurraldeen antolaketa politikoaren arazoa. Estatua subiranoa denez, bakoitzak lurraldea nahi duen moduan eraenduko du. Lurraldea zatitua egongo da, eta bakoitzaren izaera juridikoa ezberdina izango da (Alemania, Estatu federala; Espainia, Estatu autonomikoa...). Nahiz eta lurralde aniztasun bat eratu, honek ez du kolokan jartzen nazioarteko mailan mantentzen den lurralde batasunaren printzipioa.


Rousseau-k hiru ezaugarri aipatu zituen Estatuaren inguruan: egonkortasuna (erlatibizatu beharrekoa), eremu mugatua, eta jarraitasuna.

1.2. Estatuaren lurralde-eskuduntzaren kontzeptua eta ezaugarriak

Historikoki, lurraldea printze eta erregeen ondasun bezala ulertu da. Denborarekin, hau aldatu da, eta momentuan mantentzen den kontzeptua hau da: lurralde-eskuduntza da Estatuaren funtzio-egikaritza esklusibo edo osoa, eremu geografiko zehatz batean oinarritzen denean, eta egikaritza hau hirugarren Estatuei aurkagarria zaienean. Gaur egun, bi elementu berri gehitu behar dira:

* Estatuek ekonomia nazionaleko ordenazioa egiteko aukera

* Eremu lurraldetar horretan aurkitzen diren baliabide naturalen gaineko eskuduntza


Hiru ezaugarri:

* Estatuko funtzioen egikaritza esklusibitatean oinarritzen da. Alde positibotik, Estatu horrek bakarrik izango du ahalmena bere jurisdikzioa aplikatzeko; alde negatibotik, beste Estatu guztiek ezingo dute lurralde horretan botererik egikaritu. Eskubideekin batera, esklusibotasun honek obligazioak ematen dizkio ere Estatuari: lurralde horretan gertatzen diren egintza guztiak Estatuari egotziko zaizkio (ez-egiteagatik, frogatzen bada bere lurraldearen gaineko kontrola burutzen ez duela).

* Funtzio osotasuna. Lurralde eremu horretan Estatuak bere funtzio guztiak egikarituko ditu. Lurralde-eremu hori marko bezala eratuko da. Hala ere, subiranotasunak zenbait muga ditu, eta ahalmen hor murrizten doa.

* Hirugarren Estatuen aurrean aurkagarria izatea. Eremu lurraldetar konkretu horretan, Estatuak ez du jasan beharko beste Estatuen kontrako ekintzarik. Horretarako, lurralde horren gaineko titulu juridiko nahikoa izan behar du.

2. LURRALDE BATEN GAINEKO SUBIRANOTASUN-TITULUA ESKURATZEKO BIDEAK
2.1. Lurraldearen okupazioa eta bere gaineko subiranotasunaren titulua eskuratzeko baldintzak

Okupazioa legezkoa izateko, lau baldintza bete behar dira:

* Okupazioa eman aurretik: lur-eremu hori terra nulius izatea, horren gainean subiranorik ez izatea. Terra nulius izateko, posiblea al da aurretik Estatu bat han egon izana? Abandonatu badu, terra nulius izaera eskuratuko du.

* Deskubritzea, eta han mantentzea. Gaur egun, nahiz eta potentziak lurra utzi, ezin da abandonutzat jo, hango botere lokalei subiranotasuna arrezagutzen zaielako.

* Animus ocupandi (okupatzeko borondatea).

* Okupazioa efektiboa izatea, subiranotasunaren egikaritza suposatzen dute egintzak aurrera eramatea. Nazioarteko Justizia Auzitegiaren aurrera eramandako kasu batean (Minquers vs. Ecrebous) lau elementu bereiztu ziren benetako okupazio efektiboa eman zela baieztatzeko (botere egintzak): egintza legegileak, egintza jurisdikzionalak, egintza administratiboak, eta egintza polizialak.


Munduan zehar lurralde mota asko daude, eta zenbait lurretan lau elementu hauek modu homogeneo batean egikaritzea zaila da (adibidez, Sahara, Groenlandia...); beraz, elementu horiek erlatibizatu beharko dira, eta kontutan hartu beharko dira lurraldeen ezaugarri fisikoak eta biztanleen dentsitatea (nahiz eta botereen egikaritza hori ez eman, fikzioa egin beharko da).

3. ESTATUKO LURRALDEAREN MUGAKETA. MUGAK

Gaur egun, Estatuek ezin dute lurralde berririk eskuratu, dena okupatua dago. Horregatik, mugak dira arazoa. Garrantzitsua da jakitea lurra nondik norakoa den, botere esklusiboa non aplikatu dezaketen jakiteko. Honen inguruan sortzen diren arazoak ugariak dira. Adibidez, Nazioarteko Justizia Auzitegiak azken urteotan egindako lana dugu.


Mugen zehaztapena demarkazioen bidez egiten da, mugak arautzeko tratatuak. Tratatu horietan mugen komisioa aurrikusten da, honen ardura mugak zehaztea izango delarik; zehaztearekin batera, batzuetan beste eskuduntza bat ematen zaie, mugen konbenioak interpretatzearena.


Normalean arazoak arbitraiaren bidez konpontzen dira (hirugarren inpartziala bilatzen da), baita bide diplomatikoaren bidez ere. Erabiltzen den bidea edozein dela ere, bi printzipio hartu behar dira kontutan:

* Gatazka duten bi herriek muga bat ezarri badute, hura modu egonkor eta behin betiko batean finkatzeko helburua izango du. Beraz, indarrean mantendu beharko den printzipioa fede onaren printzipioa izango da.

* Mugen beharrezkotasuna. Mugak beharrezkoak dira, ezin da horrelako arazo bat konpondu gabe utzi. Lehentasunezko arazoa da.


Mugak zehaztean, muga fisiko ezberdinak bereiztea komeni da, irizpide ezberdinak erabiliz. Ezberdina izango da zehaztapen hau itsasoan, airean eta lurrean. Irizpideen sailkapena:

* Irizpide naturalak (ibaiak, mendikateak, kostaldea...). Muga hauek agerikoak dira, baina arazoa da muga gutxi-gora-beherakoa dela, gero marra zehatza finkatu beharko da.

* Irizpide artifizialak. Hauek gizakien parte hartzea suposatzen dute. Adibidez, motak askotako eraikinak: muga-harri sistema, alanbrada, kanala...

* Irizpide imaginarioa. Lur, itsaso zein airean erabilitakoa. Lurraren kasuan, meridiano eta paraleloak erabiltzen dira. Itsasoaren kasuan, lurralde-itsasoaren kanpoko lerroa izatean da irizpidea. Airean, itsas-muga hartatik altuera jakin bateraino altxatzen den lerro imaginarioa irudikatukoda.

